
Yer səthinin 70 faizinin su ilə 
örtülü olmasına baxmayaraq, dünya 
su ehtiyatının yalnız 1 faizi şirin 
suya malikdir. Bu səbəbdən əhalinin 
və əkin sahələrinin su ilə təmin 
edilməsində nəzərə çarpan çatışmaz-
lıq həmişə insanlarda ciddi narahatlıq 
yaradır. 

Ötən əsrin 30-cu illərində əkin 
sahələrini suvarma suyu ilə təmin 
etmək üçün Özbəkistanda 270 kilo-
metr uzunluğunda Böyük Fərqanə 
kanalı 45 gün ərzində əl əməyi ilə qa-
zılaraq istifadəyə verilmişdir. Həmin 
vaxt Azərbaycanda da su çatışmaz-
lığını aradan qaldırmaq məqsədilə 
Quba–Xaçmaz zonasının 6 inzibati 
rayonunun 30 min nəfər kolxozçusu 
2 ay müddətində Samur çayından 
Ataçaya qədər 108,7 kilometr uzun-
luğunda torpaq məcralı kanalın əl 
əməyilə qazılması kimi çətin bir işin 
öhdəsindən layiqincə gəlmişdir. Qaz-
ma işlərinə  1939-cu  il oktyabr ayının 
25-də başlanılmış və dekabrın 25-də 
başa çatdırılmışdır. Kanalın istifadəyə 
verilməsi isə 1940-cı il aprel ayının 
28-də reallaşmışdır.

Samur–Dəvəçi kanalına suvarma 
suyu bəndsiz–baş qurğusuz verilirdi. 
Onun Abşeron yarımadasına qədər 
ikinci növbəsinin tamamlanması 
1946-cı il üçün nəzərdə tutulmuşdu. 
Lakin İkinci Dünya müharibəsinin 
başlanması bu işləri dayandırdı. 
Buna görə də kanalın ikinci növbəsi 
1951–1955-ci illərdə başa çatdırıldı 
və onun Abşerona qədər 86,3 kilometr 
hissəsi torpaq məcrada uzadıldı. 

Onu da qeyd edim ki, 1957-ci 
ildə Samur çayı üzərində hidroqov-
şaq, bir il sonra isə Ceyranbatan su 
anbarı tikilib istifadəyə verildi. Yeri 
gəlmişkən, 1960-cı ildə Bakı və 
Sumqayıt şəhərlərinin su təchizatını 
yaxşılaşdırmaq və Abşeron yarımada-
sında zeytunçuluğu inkişaf etdirmək 
məqsədi ilə Samur–Abşeron kanalın-
da yenidənqurma işlərinə başlanıldı. 
Beləliklə, kanal bütünlüklə, yəni 182 
klometr məsafədə beton üzlüyə alındı, 
üzərində onu qidalandırmaq üçün 
Qudyalçay və Vəlvələçay hidroqov-
şaqları, sudurulducular, nizamlayıcı 
qurğular, Sitalçay və Ceyranbatan 
nasos stansiyaları inşa edildi. Bununla 
da Samur–Abşeron kanalı mürəkkəb 

qurğulara malik mühüm dövlət 
əhəmiyyətli su təsərrüfatı obyekti 
kimi fəaliyyət göstərməyə başladı. 

Samur–Abşeron suvarma siste-
minin 50 ildən artıq fasiləsiz–təmirə 
dayandırılmadan işləməsi nəticəsində 
onun beton üzlüyündə aşınmalar baş 
vermiş, kanalın üzərindəki suduruldu-
cular öz fəaliyyətini dayandırmış və 
nəticədə, su itkisi xeyli artmışdı.

Ulu öndərimiz Heydər Əliyevin 
tapşırığına əsasən, Meliorasiya və 
Su Təsərrüfatı ASC tərəfindən Bakı, 
Sumqayıt şəhərlərinin, ölkənin şimal 
zonasının və Abşeron yarımadası 
əhalisinin, habelə sənaye və kənd 
təsərrüfatının içməli, texniki və 

suvarma suyu ilə təmin etmək üçün 
Samur–Abşeron suvarma sistemində 
yaranan vəziyyət araşdırılmış və 
ən əlverişli variant kimi, onun 
yenidənqurulması təklif olunmuşdu.

Dahi öndər 1994-cü ildə Səudiyyə 
Ərəbistanında olarkən, İslam dün-
yasının ümummilli  liderə böyük 
hörmət əlaməti olaraq, İslam İnkişaf 
Bankının rəhbərliyi Samur–Abşeron 
suvarma sisteminin yenidənqurulması 
sxeminin hazırlanmasına qrant ayır-
mışdı. Bu qrant hesabına beynəlxalq 
məsləhətçi şirkətlər tərəfindən 1996-cı 
ildə hazırlanan sxem 1997-ci ildə ölkə 
rəhbərliyi tərəfindən bəyənilmişdi.

Ümummilli liderin banisi olduğu 
“Samur–Abşeron suvarma sistemi-
nin yenidənqurulması layihəsi”ndə 
nəzərdə tutulan işlər Prezident İlham 
Əliyev tərəfindən uğurla davam 
etdirilmişdir. Dövlətimizin başçısı 

2004-cü ilin iyun ayında Quba–
Xaçmaz bölgəsinə səfəri zamanı 
Samur–Abşeron suvarma sisteminin 
yenidənqurulması layihəsi üzrə həyata 
keçirilən işlərlə, o cümlədən Xanarx 
kanalının tikintisi ilə tanış olmuş və 
gələcəkdə bu istiqamətdə tədbirlərin 
yüksək keyfiyyətlə davam etdirilməsi 

üçün müvafiq tapşırıqlar vermişdir.
Azərbaycan Prezidenti İlham 

Əliyevin sədrliyi ilə 2005-ci il 
sentyabrın 1-də respublikamızda su 
təchizatı və meliorasiya sahəsində 
görülən işlər və perspektiv layihələrlə 
bağlı keçirilən müşavirədə dövlət 
başçısı Samur–Abşeron suvar-
ma sisteminin yenidənqurulması 
layihəsinin Dövlət Neft Fondunun 
vəsaiti ilə davam etdirilməsi, 2008-ci 
il aprelin 29-da isə ölkəmizdə su 
təchizatı, meliorasiya, irriqasiya və 
kanalizasiya sistemlərinin inkişafı ilə 
bağlı layihələrə dair iclasda layihə 
üzrə aparılan işlərin əhəmiyyətini 
nəzərə alaraq, bu sahədə daha böyük 
tədbirlərin görülməsi barədə tapşırıq 
vermişdi. Bu məqamda onu da vur-
ğulamaq istərdim ki, ölkə rəhbərinin 
2007-ci il noyabrın 8-də respublika 
iqtisadiyyatının inkişafında mühüm 

önəm daşıyan su anbarının su elektrik 
stansiyası ilə birlikdə təməlqoyma 
mərasimində iştirakı dövlət başçısının 
bu sahəyə böyük diqqət və qayğısının 
bariz ifadəsi idi. 

Prezident İlham Əliyevin 
rəhbərliyi ilə İslam İnkişaf və Dünya 
banklarının kreditləri ilə 2006-cı 
ildə Xanarx kanalının tikintisi, 
Samur–Abşeron kanalının ilk 50 
kilometrlik hissəsinin və Samur çayı 
üzərində yerləşən hidroqovşağın 
bərpası, həmin çayın yaxınlığında 
baş durulducunun inşası, eləcə də 
60 min hektar suvarılan torpaqlara 
xidmət edən, uzunluğu 186 kilometr 
olan təsərrüfatlararası kanalların 
yenidənqurulması başa çatdırıldı. 
Həmçinin 2007-ci ildə İslam İn-
kişaf Bankı, Səudiyyə İnkişaf və 
OPEC fondlarının kreditləri he-
sabına Samur–Abşeron kanalının 
50-ci kilometrliyinədək hissəsində 
yenidənqurma işləri yekunlaşdırıldı.

Vəlvələçay–Taxtakörpü kanalı-
nın birinci mərhələsinin 2011-ci il 
avqust ayının 15-də keçirilən açılış 
mərasimində iştirak edən Prezident 
İlham Əliyev, eyni zamanda, Tax-
takörpü su anbarı bəndində, enerji 
tunelində və SES-də aparılan tikinti 
işlərinin gedişi ilə tanış olaraq, bu 
tədbirlərin vaxtında və yüksək 
keyfiyyətlə başa çatdırılması üçün 
tapşırıq və tövsiyələrini vermişdir. 

Yeri gəlmişkən, burada idarəmizin 
həyatında unudulmayacaq bir tarxi 
hadisəni də xatırlatmaq istərdim. 
Belə ki, 2013-cü il sentyabrın 23-
də möhtərəm Prezidentimiz İlham 
Əliyev Taxtakörpü su anbarının və 
109,33 kilometr uzunluğundakı Taxta-
körpü–Ceyranbatan magistral kanalı-
nın istifadəyə verilməsi mərasimində 
iştirak etmiş, bu obyektləri ölkənin su 
təsərrüfatı sahəsinə xidmət göstərən 
infrastruktur layihəsi kimi çox yüksək 
qiymətləndirmişdir. 

Bakı–Sumqayıt şəhərlərinin 
və Abşeron yarımadası əhalisinin 
sosial həyatının yaxşılaşdırılmasında 
xüsusi əhəmiyyət daşıyan və ümumi 
sututumu 268,4 milyon kubmetr olan 
Taxtakörpü su anbarında ümumi 
gücü 25 MVt olan 3 ədəd turbin 
quraşdırılmışdır. Xatırladım ki, SES 
binasında və açıq paylayıcı qurğuda 
əsasən Almaniyadan və digər xarici 
dövlətlərdən gətirilən avadanlıqlar işə 
salınmışdır. 

Samur–Abşeron suvarma 
 sisteminin yenidənqurulması 
layihəsinə daxil olan Taxtakörpü su 
anbarının tikintisinin və digər işlərin 
başa çatdırılması ilə su elektrik stan-
siyasında ildə 128 milyon kilovatsaat 
enerji istehsal olunmasına və kanal 
üzərindəki mövcud Sitalçay və Cey-
ranbatan nasos stansiyalarının ləğvi 
ilə əlaqədar ildə 13-15 milyon ma-
natdan artıq elektrik enerjisinə qənaət 
edilməsinə, eyni zamanda, Bakı, 
Sumqayıt şəhərlərinin, ölkənin şimal 
zonasının, habelə Abşeron yarımada-
sının əhalisinin içməli su təchizatının, 
150 min hektar mövcud suvarılan 
sahələrin su təminatının yaxşılaş-
dırılmasına, 31 min hektara yaxın 
yeni suvarılan torpaqların istifadəyə 
verilməsinə, həmçinin regionun eko-
loji vəziyyətinin sağlamlaşdırılmasına 
imkan yaranmışdır.

Taxtakörpü su anbarının doldu-
rulması, əsasən, Rusiya Federasiyası 
ilə sərhəddə yerləşən Samur çayı 
üzərində tikilən Samurçay hidroqov-
şağı vasitəsilə həyata keçirilir. Bu 
çayın su ehtiyatlarının istifadəsinin 
nizamlanması Azərbaycan və Rusiya 
hökumətləri arasında 3 sentyabr 
2010-cı il tarixdə imzalanan sazişə 
uyğun reallaşdırılır. Sazişin icrası 
üçün Birgə Komissiya və İşçi Qrupla-
rı yaradılmışdır.

Son illər Samur çayının su ehti-
yatlarının azalmasını nəzərə alaraq, 

Azərbaycan ərazisində formalaşan 
Qusarçay, Qudyalçay, Qaraçay, 
Caqacuqçay və Vəlvələçay çayların-
da hidroqovşaqlar və qidalandırıcı 
kanallar tikilməklə Samur–Abşeron 
kanalına əlavə suyun verilməsi təmin 
edilmişdir. 

Xatırladım ki, Meliorasiya və Su 
Təsərrüfatı ASC tərəfindən layihənin 
tələblərinə uyğun olaraq, Taxtakör-
pü su anbarında suyun tam həcmdə 
doldurulması  2017-ci  il iyunun 15-də, 
Qurtuluş Günü ərəfəsində başa çat-
dırılmışdır. Yeri gəlmişkən, su anbarı 
2018-ci ildə təkrarən doldurulmuşdur.

Taxtakörpü və Ceyranbatan su 
anbarlarını qidalandıran  Taxtakörpü–
Ceyranbatan magistral kanalının 
əhəmiyyətinin əsas amilindən biri də 
odur ki, Ceyranbatan gölünə şəffaf su 
öz axımı ilə enerji istifadə edilmədən 
verilir. Qeyd etmək istərdim ki, Cey-
ranbatan su anbarının lillənməsinin və 
faydalı həcminin azalmasının qarşısı 
da alınmışdır.

Son illərdə Samur sərhəd çayında 
su ehtiyatlarının kəskin azalmasına 
baxmayaraq, Taxtakörpü su anbarına 
yığılan su ehtiyatı hesabına Bakı, 
Sumqayıt şəhərlərinin və Abşe-
ron yarım adasının, ölkənin şimal 
zonasının əhalisi, sənayesi və kənd 
təsərrüfatının su təminatında yarana 
biləcək çətinliklərin qarşısının alın-
ması mümkün olmuşdur. Su anbarın-
da bu müddətdə 2 milyard 228 milyon 
kubmetr su toplanmışdır ki, onun da 2 
milyard 153 milyon kubmetri istifadə 
olunmuşdur. Bu suyun isə 1 milyard 
771 milyon kubmetri Bakı, Sumqayıt 

şəhərlərinin və Abşeron yarımada-
sının əhalisinin içməli su təchizatı 
məqsədi ilə istifadə edilmişdir.

Burada bir məqamı da diqqətə 
çatdırmağı zəruri bilirəm. Əgər Pre-
zident İlham Əliyevin rəhbərliyi ilə 
Taxtakörpü su anbarı vaxtında tikilib 
istifadəyə verilməsəydi, son illər 
ərzində şimal bölgəsinin çaylarında 
baş verən azalmanın təsirindən Bakı, 
Sumqayıt şəhərlərinin, həmçinin 
Abşeron yarımadasının yaşayış 
məntəqələrinin su təminatında yara-
nan təhlükəli vəziyyəti və baş verə 
biləcək sosial gərginliyi təsəvvür 
etmək mümkün deyildir. 

Bu ilin 9 ayı ərzində Samur 
və digər çaylardan 488,6 milyon 
kubmetr həcmində su götürülməsinə 
baxmayaraq, yenidən qurulmuş sis-
tem vasitəsilə şimal bölgəsi rayonla-

rına 359,5 milyon kubmetr həcmində 
suvarma suyu verilmiş və Ceyranba-
tan su anbarına 231,8 milyon kubmetr 
su ötürülmüşdür. Hazırda Taxtakör-
pü–Ceyranbatan magistral kanalı 
vasitəsilə Ceyranbatan su anbarına 
saniyədə 10,5 kubmetr həcmində su 
çatdırılır. “Azərsu” ASC isə Cey-
ranbatan su anbarından əhalinin su 
təchizatının təmin edilməsi üçün 
Ceyranbatan su anbarından saniyədə 
14 kubmetr həcmində su götürür. 

Cari il aidiyyatı dövlət qurumları-
nın mütəxəssislərinin iştirakı ilə Tax-
takörpü su anbarı bəndinin dayanıqlı-
ğı yoxlanılmış, onun layihəyə uyğun 
istismar edildiyi və dayanıqlığının 
etibarlı olduğu müəyyənləşdirilmişdir. 

Hazırda Meliorasiya və Su 
Təsərrüfatı ASC-nin köməyi 
sayəsində Samur–Abşeron suvarma 
sistemində, eyni zamanda, Taxtakörpü 
su anbarının qurğularında təmir işləri 
aparılır. Anbarın ətrafının abadlaşdı-
rılması diqqət mərkəzində saxlanılır. 
Obyektin ekoloji təmizliyi üçün onun 
ətrafında 100 mindən artıq müxtəlif 
bəzək kolları və ağaclar əkilmişdir.

Sonda onu da vurğulamaq 
istərdim ki, əhali həyat mənbəyi olan 
çayların, su anbarlarının və suvarma 
kanallarının ekoloji təmizliyinin, şirin 
su mənbələrinin qorunmasına, onların 
təbii landşaftının pozulmasının qarşı-
sının alınmasına qayğı ilə yanaşma-
lıdır. Hazırda dünyada milyonlarla 
insanın şirin–içməli su üzünə həsrət 
qaldığı bir dövrdə bu məsələ daim 
diqqətdə saxlanılmalıdır. 

Ulu öndərimizin ideyaları 
əsasında möhtərəm Prezidentimiz 
İlham Əliyevin rəhbərliyi ilə inşa 
edilmiş Samur-Abşeron suvarma 
sistemi və Taxtakörpü su anbarı xal-
qımıza bəxş olunan ən qiymətli sosial 
layihələrdən biridir.

Biz melioratorların ən ümdə 
vəzifəsi isə bu əhəmiyyətli obyektin 
normal istismar edilməsini, əhalinin 
ehtiyaclarını ödəmək üçün belə bir 
əbədi həyat mənbəyinin qorunma-
sını və davamlı fəaliyyətini təmin 
etməkdir.

Zakir RÜSTƏMOV,  
Meliorasiya və Su Təsərrüfatı 

ASC Samur–Abşeron Kanalının 
İstismarı İdarəsinin rəisi 

Samur-Abşeron suvarma sistemi iqtisadiyyatın 
inkişafında mühüm önəm daşıyır

T əbiətin insanlara bəxş etdiyi təbii sərvətlər 
sırasında xüsusi yer tutan su ehtiyatları cəmiyyətin 
inkişafında önəmli yer tutur. Təbii sərvətlərin bir 

çoxunu başqaları ilə əvəz etmək mümkün olduğu halda, 
su əvəzedilməzdir, onsuz yaşamaq mümkün deyildir. 
Xalq arasında deyilir ki, torpaq xəzinədir, su isə qızıldır. 
Həqiqətən də, su yer üzündə ən çox yayılan və misli-
bərabəri olmayan mineraldır, lakin buna baxmayaraq, 
onun qıtlığı daim hiss edilir.

Paşinyan xalq arasında etimadını itirir 
 � Ermənistanda ictimai fikir get-gedə baş nazir Nikol 

Paşinyanın əleyhinə çevrilir. Onu xalqın keçmiş hakimiyyətə 
qarşı etiraz dalğası üzərində baş nazir postuna gələrkən 
verdiyi vədləri yerinə yetirməməkdə, ölkəni lazımınca idarə 
etmək əvəzinə, şəxsi ambisiyalarını həyata keçirməkdə, 
ölkə həyatının heç bir sahəsində irəliləyişə nail olmamaqda, 
əksinə, xalqın güzəranının daha da pisləşməsində ittiham 
edirlər. Bütün bunlar bir tərəfdən Paşinyan hökumətinə qarşı 
etimadsızlığın artmasına, digər tərəfdən, ölkədə narazılığın 
pik həddə çatmasına səbəb olur. Son nəticə isə Paşinyanın 
ölkə ictimaiyyəti qarşısında nüfuzunu itirməsi olur. 

Artıq bunu səbatsız və səriştəsiz 
baş nazirin özü də etiraf etmək zorun-
da qalıb. Bu günlərdə “Yerkramas” 
informasiya agentliyi onun bu barədəki 
şikayətlərini dərc edib. Paşinyan deyib 
ki, ölkədəki bütün neqativ hallara görə 
onu ittiham edirlər: “Əvvəlcə məni və 
bizim hökuməti Qarabağı satmaqda 
ittiham edirdilər. Sonra belə bir tezis 
ortaya atıldı ki, guya, mən Qarabağ 
əleyhinə fəaliyyətlə məşğulam, planlaş-
dırılmış müharibə nəticəsində Qarabağı 
təhvil verəcəyəm. Bu tezis parlament 
seçkiləri zamanı dövriyyəyə buraxıl-
dı. İndi isə başqa tezislə çıxış edirlər, 
guya hökumət və şəxsən baş nazir 
olaraq mən güzəştə getmirik, bu isə o 
deməkdir ki, danışıqlar dalana dirənib. 
Artıq xalqı müharibə ilə qorxudurlar, bu 
mövzu ətrafında təbliğat aparılır”. 

Bütün bunlar göstərir ki, Paşinyan 
laxlamış hakimiyyətini qorumaq üçün 
xalqın gözündə özünə haqq qazandır-
maq istəyir. Üstəlik, bu zaman əsas 
vurğunu Qarabağ problemi üzərinə 
qoyur, ölkə daxilindəki sosial-iqtisa-
di problemlərdən, xalqın güzəranının 
pisləşməsindən, əsgər və şəhid anala-
rının ölkəni bürümüş etirazlarından, 
ümumiyyətlə danışmır. Bu isə Paşin-
yanın da, özündən əvvəlki hakimiyyət 
kimi, xalqın başını Qarabağ problemi ilə 
qatmaq istədiyini göstərir. O, hətta özünü 
xalqa əsl qəhrəman kimi təqdim edir: gö-
rürsünüzmü, mən Qarabağı vermirəm...  

Amma Qarabağ problemi ilə bağlı 
əsas zərbələri Paşinyan Azərbaycan 
Prezidenti İlham Əliyevdən alır. 
Azərbaycan lideri ona Aşqabadda MDB 
Dövlət Başçıları Şurasının iclasında 
ikinci ağır zərbəsini vurdu. Azərbaycan 
Prezidenti Ermənistanda faşizmin 
qəhrəmanlaşdırılması ilə bağlı cəsarətli 
fikirlərini irəli sürərək bəyan etdi ki, 
Yerevanın mərkəzində faşist cəlladı 
və satqın Qaregin Njdeyə təxminən 6 
metr hündürlüyündə heykəl qoyulub. 
Bu satqın vaxtilə alman faşistlərinə 
xidmət etmiş, hətta SSRİ vətəndaşlarına 
arxadan zərbə vurmuş, əli minlərlə 
günahsız insanın qanına batmış Qare-
gin Ter-Arutyunyandır.  Hətta MDB 

ölkələrindən olan müharibə veteran-
larının böyük bir qrupu Ermənistanın 
əvvəlki rəhbərliyinin bu həyasız 
addımına qarşı dəfələrlə etiraz bil-
dirib. Amma yeni hakimiyyət də bu 
faşist cəlladının heykəlini götürməyib. 
Prezident İlham Əliyevin bu fikirləri 
Ermənistanda faşist ideologiyasının 
dövlət siyasəti səviyyəsinə qaldırıldığı-
na bariz nümunədir. Maraqlıdır ki, bu 
zərbə Ermənistanın küçədən gəlmiş baş 
nazirinə hələ Valday zərbəsindən özünə 
gəlməmiş dəydi.

Digər tərəfdən, erməni xalqı, 
xüsusən əsgər anaları gənc övladla-
rının Qarabağ cəbhəsində ölməsini 
istəmirlər. Bununla belə, Paşinyan da 
Ermənistanın əvvəlki rəhbərləri kimi, 
Dağlıq Qarabağ münaqişəsinin dinc 
yolla həllinə mane olur. Üstəlik, o, 
“Qarabağ Ermənistandır və nöqtə” kimi 
sərsəm bəyanat verməkdən də çəkinmir. 

Azərbaycan Prezidenti İlham 
Əliyev Valday sammitində “Qarabağ 
Azərbaycandır və nida işarəsi“ deməklə 
Paşinyanın bütün xarici siyasətini 
alt-üst etmiş oldu. Artıq bunu erməni 
cəmiyyəti də etiraf edir. Ermənistan 
mediası sammitdən sonra ölkənin ayrı-
ayrı ictimai-siyasi xadimlərinə istinadla 

Paşinyanı bu məğlubiyyətə görə ciddi 
tənqid atəşinə tutdu. Digər tərəfdən, 
istər Rusiya, istərsə də beynəlxalq 
ictimaiyyət anladı ki, Azərbaycan Qa-
rabağ məsələsində milli maraqlarından 
geri çəkilən, tarixi torpaqlarını heç kəsə 
güzəştə gedən deyil. 

Prezident İlham Əliyev Türk Şura-
sının Bakı sammitində də Azərbaycanın 
tarixi torpaqlarını itirmək kimi ağır 
və faciəli problemlə qarşılaşdığını 
qardaş ölkələrin diqqətinə çatdırdı, 
keçən əsrin əvvəllərindən başlayaraq 
Azərbaycanın ərazi itkisinə uğradığını 
qeyd etdi: “Azərbaycanın əsas hissəsi 
ilə Naxçıvan bölgəsi arasında Zəngəzur 
yerləşir. Vaxtilə Zəngəzur bölgəsinin 
Azərbaycandan alınıb Ermənistana 
birləşdirilməsi böyük türk dünyasını 
coğrafi baxımdan parçaladı. Ancaq Nax-
çıvanda qəbul etdiyimiz qərarlarla və 
birgə işimizlə biz türk dünyasının birliyi-
ni daha da gücləndirdik və qardaşlığımı-
zı davam etdiririk. Bu mənada Türk Şu-
rasının yaradılmasına dair qərarın məhz 
Naxçıvanda keçirilmiş Zirvə Görüşündə 
qəbul edilməsi türk dünyası üçün böyük 
rəmzi əhəmiyyətə də malikdir”. 

Dövlət başçısı Ermənistanın des-
truktiv siyasəti üzündən Ermənistan–
Azərbaycan, Dağlıq Qarabağ 
münaqişəsinin həlli məsələsində 
irəliləyiş olmadığını qeyd etdi. 

Valday görüşündə özünün kəskin 
mövqeyini dünyaya bəyan edən 
Azərbaycan Prezidenti Türk Şurasının 
toplantısında bildirdi ki, Dağlıq Qara-
bağ Azərbaycanın tarixi və əzəli tor-
pağıdır. Münaqişə Azərbaycanın ərazi 
bütövlüyü çərçivəsində həll olunmalı-
dır. Zirvə görüşünün yekun bəyanatında 
da dövlətlərin ərazi bütövlüyü, suveren-
liyi və sərhədlərinin toxunulmazlığına 
dəstək ifadə olundu. 

Qoşulmama Hərəkatının Bakıda 
keçirilmiş XVIII Zirvə Görüşündə 
də Ermənistanın təcavüzü məsələsi 
yetərincə qabardıldı. Prezident İlham 
Əliyev müxtəlif ölkələrdən gəlmiş 

dövlət və hökumət başçılarının, XİN 
rəhbərlərinin və digər nümayəndələrin 
nəzərinə çatdırdı ki,  Azərbaycanın 
tarixi torpağı olan Dağlıq Qarabağ və 
ətrafındakı yeddi rayon – ölkəmizin 
beynəlxalq səviyyədə tanınmış 
ərazilərinin təxminən 20 faizi iyirmi 
beş ildən artıqdır ki, Ermənistanın işğalı 
altındadır. Ermənistan azərbaycanlılara 
qarşı etnik təmizləmə siyasəti aparıb, 
bir milyondan artıq azərbaycanlı qaçqın 
və məcburi köçkün vəziyyətinə düşüb. 
Ermənistan azərbaycanlılara qarşı 
Xocalı soyqırımını törədib. Xocalı 
soyqırımı nəticəsində 613 günahsız 
insan, o cümlədən 106 qadın və 63 uşaq 
yalnız azərbaycanlı olduqlarına görə 
vəhşicəsinə qətlə yetirilib. Mindən çox 
insan itkin düşüb.

Xocalı soyqırımını dünyanın 10-dan 
çox ölkəsi tanıyıb. 1993-cü ildə BMT 
Təhlükəsizlik Şurası tərəfindən qəbul 
edilmiş dörd qətnamədə Ermənistan 
qoşunlarının Azərbaycanın ərazisindən 
tam və qeyd-şərtsiz çıxarılması tələb 
olunur. Təəssüf ki, həmin qətnamələr 
indiyədək kağız üzərində qalır. 

Qoşulmama Hərəkatının Zirvə 
Görüşündə qəbul edilmiş yekun 
sənəddə Ermənistan işğalçı dövlət 
kimi tanınıb və Azərbaycanın ərazi 
bütövlüyünə ciddi dəstək ifadə olu-
nub. Hərəkatın Azərbaycana dəstək 
verməsi Ermənistanda əməlli-başlı 
narahatlıq yaradıb. Paşinyan hökuməti, 
Ermənistan XİN həyasızcasına 
Qoşulmama Hərəkatına üzv ölkələri 
məsuliyyətsizlikdə və hörmətsiz dav-
ranışda suçlayıb. Amma bu, nəticəni 
dəyişmir, Ermənistan təcavüzkar dövlət 
olaraq qalır. Bütün bunlar Paşinya-
nın imicinə güclü zərbədir və erməni 
cəmiyyətində ona qarşı etimadsızlığı 
daha da artırır. 

Paşa ƏMİRCANOV,  
“Xalq qəzeti”

Bakı Türk dünyasının 
gələcəyini müəyyənləşdirən 
mərkəzə çevrilir 

Bu fikirləri “Müasir İnkişaf” İctimai Birliyinin sədri, dialoq.info 
xəbər portalının baş redaktoru Mübariz Göyüşlü bildirib.

M.Göyüşlü qeyd edib ki,  eyni dilə, soykökə, tarixə, mədəni 
dəyərlərə malik olan türk xalqlarının inteqrasiyasını hədəfləmiş 
Türk Şurasının 2019-cu il oktyabrın 15-16-da Bakıda keçirilmiş 
VII Zirvə Görüşü  önəmli qərarların qəbul edilməsi ilə yadda 
qalıb. Tədbirdə nitq söyləyən Azərbaycan Prezidenti İlham Əliyev 
vurğulayıb: "Türkdilli dövlətlər arasında əməkdaşlığın inkişafı 
Azərbaycanın xarici siyasətinin prioritet istiqamətlərindən biridir".

QHT sədri deyib ki, Bakı toplantısında şuraya yeni üzvlərin 
qəbul edilməsi ilə qurumun sərhədləri genişləndirilmiş oldu. 
Özbəkistan kimi güclü bir türk dövlətinin təşkilata tamhüquqlu 
üzv kimi qoşulması, Macarıstanın müşahidəçi statusu alması 
Türk Şurasının uğurlu fəaliyyətindən xəbər verir. Macarıs-
tanda şuranın Avropa ofisinin açılmasını isə türk dövlətlərilə 
Avropa İttifaqının əlaqələrinin yeni mərhələyə qədəm qoyma-
sı kimi də dəyərləndirmək olar. Bu genişlənmələr gələcəkdə 
Türkmənistanın da quruma üzvlüyü ilə nəticələnəcəyini 
söyləməyə əsas verir. 

“Onu da əlavə edim ki, zirvə görüşündə təklif edilən BMT 
və İƏT-lə əlaqələr, həmin təşkilatlarda müşahidəçi statusunun 
alınması kimi məsələlər xüsusi əhəmiyyət daşıyır. Şura üzvü olan 
ölkələrin ümumi daxili məhsulunun illik həcmi təqribən 1,5 trilyon 
dollara bərabərdir. O cümlədən "Bir kəmər, bir yol" layihəsində 
türk dövlətlərinin daha fəal və koordinasiyalı iştirakı üçün imkanlar 
genişlənəcək. Bu, ciddi iqtisadi əlaqələr deməkdir. Lakin bununla 
kifayətlənmək olmaz və mən əminəm ki, gələcəkdə Türk Şura-
sı daxilində daha geniş əlaqələrin qurulması mümkün olacaq. 
Beləliklə, şübhə yoxdur ki, Türk Şurasının Bakı Sammiti türk xalq-
ları arasında əlaqələrin inkişaf etdirilməsi və dərinləşdirilməsində 
mühüm rol oynayacaq. Bu, ölkələr arasında əməkdaşlığın yeni 
üfüqlərini açacaq.”– deyə M. Göyüşlü vurğulayıb. 

Anar TURAN, “Xalq qəzeti”

2009-cu ildə əsası qoyulan Türk 
Dövlətlərinin Əməkdaşlıq Şura-
sı (TDƏŞ) türk ölkələri arasında 
münasibətlərin inkişafı və güclənməsi 
istiqamətində atılmış çox mühüm 
addım idi. Qurumun yaradılma-
sının onuncu ildönümünün məhz 
Azərbaycanda keçirilməsi ölkəmizin 

dünyada, regionda, o cümlədən türk dövlətləri arasında 
artan nüfuzunun göstəricisi idi.

